
Tayanch soʻzlar: Dangʻara tumani, aholi zichligi, tuproq shoʻrlanishi.  

Rezyume. Maqolada Fargʻona viloyati Dangʻara tumani misolida aholi zichligi, tuproq holati va yer osti suvlari sathi 

oʻrtasidagi geoekologik bogʻliqlik tahlil qilingan. Tadqiqotda tuman aholisining hududiy joylashuvi, qishloq aholi 

punktlarining ulushi, sugʻoriladigan yerlarning meliorativ holati, tuproq shoʻrlanishi darajasi hamda 2015-2026 yillar 

davomida kuzatilgan yer osti suvlari sathi haqidagi maʼlumotlar asos qilib olingan.  

Ключевые слова: Дангaринский район, плотность населения, засоление. 

Резюме. В статье проанализирована геоэкологическая взаимосвязь между плотностью населения, состоянием 

почв и уровнем подземных вод на примере Дангaринского района Ферганской области. В качестве основы         

исследования использованы данные о территориальном размещении населения района, доле сельских населённых 

пунктов, мелиоративном состоянии орошаемых земель, степени засоления почв, а также об уровне подземных вод, 

наблюдавшемся в период 2015–2026 годов. Результаты показывают, что в Дангaринском районе антропогенная 

нагрузка на земельные, водные и почвенные ресурсы является высокой, поскольку основная часть населения   

проживает в сельской местности.  

Key words: Dangara District, population density, soil salinity. 

Summary. The article analyzes the geoecological relationship between population density, soil conditions, and 

groundwater levels using Dangara District of Fergana Region as a case study. The study is based on data concerning the 

spatial distribution of the district’s population, the proportion of rural settlements, the reclamation condition of irrigated 

lands, the degree of soil salinity, and groundwater levels observed during the period 2015–2026. The results indicate that 

anthropogenic pressure on land, water, and soil resources is high in Dangara District, as the majority of the population is 

concentrated in rural areas.  

 

Kirish. Fargʻona vodiysi Markaziy Osiyoning eng      

intensiv oʻzlashtirilgan, aholisi zich va sugʻorma 

dehqonchilik tizimi ustuvor hududlaridan biridir. Aholi 

sonining oʻsishi, qishloq xoʻjaligi yerlaridan yuqori        

darajada foydalanish, sugʻorish-drenaj tarmoqlari va yer 

osti suvlari rejimidagi oʻzgarishlar landshaft komponentlari 

oʻrtasidagi tabiiy muvozanatni sezilarli darajada 

oʻzgartiradi. Ilmiy adabiyotlarda Fargʻona vodiysida       

irrigatsiya jarayonlari tuproq morfologiyasi, agroximik   

xossalari va tuz tarkibini oʻzgartirishi, uzoq muddatli 

sugʻorish esa gidromorf tuproqlarning agrogen            

evolyutsiyasini tezlashtirishi taʼkidlangan [1]. Shuningdek, 

mintaqadagi irrigatsiyalangan tuproqlar tarkibida tuzlarning 

vertikal taqsimlanishi va yer osti suvlari kimyoviy tarkibi 

tuproq shoʻrlanishida muhim rol oʻynashi qayd etiladi [12]. 

Aholi zichligi geoekologik bosimning eng muhim 

ijtimoiy indikatori hisoblanadi. Chunki aholi zich            

joylashgan hududlarda ichimlik va xoʻjalik-maishiy suvga 

talab, chiqindi va oqava suvlar shakllanishi, qishloq 

xoʻjaligi mahsulotlariga ehtiyoj hamda yer resurslaridan 

intensiv foydalanish ortadi. Fargʻona vodiysida demografik 

bosim suv va yer resurslari tanqisligini kuchaytirishi, 

sugʻoriladigan yerlar kengayishi esa yer usti va yer osti 

suvlari sifatiga taʼsir koʻrsatishi ilmiy manbalarda 

koʻrsatilgan [8]. Suv sifati va landshaft holati boʻyicha 

xalqaro tadqiqotlarda ham aholi zichligi, urbanizatsiya va 

qishloq xoʻjaligi yerlarining kengayishi suv sifatining 

yomonlashuvi bilan bogʻliq ekani aniqlangan [9], [11]. 

Yer osti suvlari landshaftning barqarorligi uchun ikki 

tomonlama ahamiyatga ega: bir tomondan, ular sugʻorish 

va ichimlik suvining strategik manbai, ikkinchi tomondan, 

sathi sayozlashgan yoki minerallashuvi ortgan sharoitda 

tuproq shoʻrlanishini kuchaytiruvchi omildir. Zamonaviy 

tadqiqotlarda yer osti suvlari ifloslanish xavfi faqat tabiiy 

gidrogeologik sharoit bilan emas, balki aholi zichligi,    

qishloq xoʻjaligi ishlab chiqarishi va yer foydalanish      

intensivligi kabi antropogen yuklamalar bilan birga      

baholanishi lozimligi asoslanadi [3], [7].  

Materiallar va metodlar. Tadqiqot obyekti Fargʻona 

viloyatining Dangʻara tumani boʻlib, u Fargʻona 

vodiysining intensiv oʻzlashtirilgan qishloq xoʻjaligi     

landshaftlari tarkibiga kiradi.. 

Asosiy empirik baza uch turdagi maʼlumotlaridan      

iborat: 1) aholi va qishloq xoʻjaligini roʻyxatga olish     

tashkiliy rejasi boʻyicha tuman, shaharcha va qishloq aholi 

punktlari kesimidagi koʻrsatkichlar; 2) Dangʻara tumanida 

2025 va 2026 yillar bahor holatiga tuproq shoʻrlanishi 

boʻyicha MMTP kesimidagi jadval; 3) 2015-2026 yillar 

davomida nazorat quduqlarida yer osti suvlari sathi 

boʻyicha koʻp yillik kuzatuvlar [4], [5], [13].                  

Adabiy-metodik asos sifatida Fargʻona vodiysi tuproqlari, 

irrigatsiya va yer osti suvlari, yer foydalanish va suv sifati 

boʻyicha xalqaro maqolalar hamda rasmiy statistik 

maʼlumotlar tahlil qilindi [1], [6], [7], [8], [9], [10], [11], 

[12]. 

Tuproq holati 2026 yil bahor holatidagi sugʻoriladigan 

maydon, yerdan foydalanish koeffitsiyenti va shoʻrlanish 

darajasi ulushi orqali baholandi. Shoʻrlangan maydon 

ulushi quyidagi ko‘rinishda hisoblandi: S = (Akuchsiz + 

Aoʻrtacha + Akuchli) / Aumumiy x 100. Yer osti suvlari 

boʻyicha har bir quduq-yil kesimida oylik oʻrtacha ustunlari 

ajratildi va 0,1-6,0 m oraliqdan tashqaridagi texnik xatolik 

ehtimoli yuqori qiymatlar chiqarib tashlandi. Keyin MMTP 

va yil kesimida oʻrtacha sath, minimal-maksimal qiymatlar, 

sathi 1,5 m dan sayoz va 2,0 m dan sayoz boʻlgan quduqlar 

ulushi hisoblandi. 

Natijalar. Aholi joylashuvi va demografik yuklama. 

Aholi fayliga koʻra, Dangʻara tumanida jami aholi 184 017 

kishini tashkil etadi. Shundan 45 088 kishi yoki 24,5 foizi 

shahar va shaharchalarda, 138 929 kishi yoki 75,5 foizi 

qishloq aholi punktlarida istiqomat qiladi [5]. Rasmiy 

statistik maʼlumotlarda ham 2025 yil 1 iyul holatiga 

Dangʻara tumani aholisi 182 654 kishi, 2026 yil uchun esa 

184,7 ming kishi atrofida qayd etilgan [6], [10]. Demak, 

taqdim etilgan mahalliy fayl ko‘rsatkichlari rasmiy        

demografik qatorlar bilan mos keladi. 

Tuman hududida 8 ta shaharcha, 44 ta mahalla va 116 ta 

qishloq aholi punkti qayd etilgan [5]. Shahar aholisining 

asosiy qismi Dangʻara shaharchasida jamlangan bo‘lib, 

unda 15 279 kishi yashaydi. Qishloq joylarda esa        

Naymancha (7 189 kishi), Teliming (6 598 kishi), Katta 

Boybucha (5 919 kishi), Qashqar (5 715 kishi), Gʻumayli   

(5 168 kishi), Boy Buta (5 128 kishi) va Kichik Turk         

(5 115 kishi) yirik demografik tugunlar sifatida ajralib    

turadi. Aholining aynan qishloq joylarda ustunligi 

sugʻoriladigan yerlardan foydalanish, xoʻjalik-maishiy suv 

isteʼmoli va mahalliy drenaj-yuvilish jarayonlari bilan 

bevosita bogʻliq ekologik yuklama shakllantiradi. 

1-jadval. Dangʻara tumanida aholi joylashuvining 

asosiy koʻrsatkichlari 

Koʻrsatkich Qiymat Ulushi / izoh 

Jami aholi 184 017 kishi 100 % 

Shahar va shaharchalar 

aholisi 
45 088 kishi 24,5 % 

Qishloq aholi punktlari 

aholisi 
138 929 kishi 75,5 % 

Shaharchalar soni 8 ta 
urban aholi 

punktlari 

Mahallalar soni 44 ta 
tashkiliy-

hududiy birlik 

Qishloq aholi punktlari 

soni 
116 ta 

qishloq joyla-

shuvi tarmogʻi 

Manba: [5] asosida muallif hisob-kitoblari. 

Tuproq shoʻrlanishi va sugʻoriladigan yerlar holati. 

Tuproq jadvali boʻyicha 2026 yil bahorida tuman 

sugʻoriladigan maydoni 26 036 ga, yerdan foydalanish 

koeffitsiyenti esa oʻrtacha 0,58 ni tashkil etadi [4]. Asosiy 

jadvaldagi shoʻrlanish toifalariga koʻra, 22 645 ga yer 

yaxshi holatda, 3 391 ga yer kuchsiz shoʻrlangan holatda 

qayd etilgan. Bu mos ravishda 87,0 % va 13,0 % ni tashkil 

qiladi. 2025 yil bahoridagi nazorat maydoni 18 274 ga 

boʻlib, yaxshi holatdagi yer 14 883 ga, kuchsiz shoʻrlangan 

yer 3 391 ga edi. Demak, umumiy hisoblangan maydon 

kengaygan sharoitda kuchsiz shoʻrlangan maydonning   

mutlaq qiymati saqlanib, uning nisbiy ulushi kamaygan. 

MMTP kesimida eng muammoli ko‘rsatkich         

Naymancha hududida kuzatiladi: 2026 yil bahorida 4 891 

ga sugʻoriladigan maydonning 2 446 ga qismi kuchsiz 

shoʻrlangan, yaʼni shoʻrlangan ulush 50,0 % ga teng.      

Sirdaryo MMTPda bu ulush 10,2 %, Xudoyberdiyevda 7,5 

%, Ishonchda 3,7 %, Mulkobodda 2,5 %, Istiqbolda 2,0 % 

atrofida. Dangʻara va “Boshqalar” toifasida asosiy jadval 

boʻyicha shoʻrlanish qayd etilmagan. Bu natija tuproq 

shoʻrlanishi tuman boʻylab bir xilda emas, balki ayrim    

irrigatsion-meliorativ zonalarda jamlanganini koʻrsatadi. 

2-jadval. 2026 yil bahorida MMTP kesimida tuproq 

shoʻrlanishi koʻrsatkichlari 

MMTP 
Maydon,  

ga 
EFK 

Yaxshi,  

ga 

Kuchsiz,  

ga 

Shoʻrlan 

gan, % 

Dangʻara 1 982 0,52 1 982 0 0,0 

Istiqbol 1 653 0,62 1 620 33 2,0 

Ishonch 2 691 0,68 2 591 100 3,7 

Mulkobod 2 224 0,62 2 169 55 2,5 

Naym. 4 891 0,60 2 445 2 446 50,0 

Sirdaryo 5 300 0,61 4 762 538 10,2 

Xudoyb. 2 935 0,49 2 716 219 7,5 

Boshqalar 4 360 0,54 4 360 0 0,0 

Jami 26 036 0,58 22 645 3 391 13,0 

Manba: [4] asosida muallif hisob-kitoblari. 

Izoh: Naym. - Naymancha; Xudoyb. - Xudoyberdiyev. 

Yer osti suvlari sathi dinamikasi. Yer osti suvlari faylida 

2015-2026 yillar boʻyicha 119 ta kuzatuv qudugʻi va 7 ta 

MMTP hududi kesimida oylik maʼlumotlar mavjud. 

Maʼlumotlarni tozalashdan soʻng 1 424 ta quduq-yil      

kuzatuv qatori tahlil qilindi [13]. Tuman boʻyicha oʻrtacha 

yillik yer osti suvlari sathi 2017 yilda 1,72 m, 2025 yilda 

1,99 m, 2026 yilda esa 1,96 m boʻlgan. Umuman, 2015-

2026 yillar oraligʻida oʻrtacha sath 1,72-1,99 m diapazonda 

oʻzgargan. Bu koʻrsatkich sugʻoriladigan hududlar uchun 

yer osti suvlari sathi nisbatan sayozligini va shoʻrlanish 

xavfini doimiy monitoring qilish zarurligini bildiradi. 

2026 yil kesimida Sirdaryo MMTPda oʻrtacha yer osti 

suvlari sathi 1,62 m bo‘lib, quduqlarning 50,0 foizida sath 

1,5 m dan sayoz, 95,8 foizida esa 2,0 m dan sayozdir. 

Naymancha MMTPda oʻrtacha sath 1,95 m, 1,5 m dan 

sayoz quduqlar ulushi 31,8 %, 2,0 m dan sayoz quduqlar 

ulushi 68,2 % ni tashkil etadi. Istiqbol, Ishonch, Mulkobod 

va Xudoyberdiyev hududlarida ham 2,0 m dan sayoz  

quduqlar ulushi 50 foizdan yuqori. Bunday sharoitda     

kapillyar ko‘tarilish va bugʻlanish orqali tuzlarning yuqori 

qatlamlarda toʻplanish ehtimoli ortadi. 

3-jadval. 2026 yilda yer osti suvlari sathi boʻyicha 

MMTP kesimidagi tavsifiy koʻrsatkichlar 

MMTP 
Quduq  

soni 

Oʻrt.  

sath, m 

Min–max, 

m 

<=1,5  

m, % 

<=2,0  

m, % 

Dangʻara 18 2,35 1,36-3,28 5,6 33,3 

Istiqbol 10 1,81 1,33-2,62 30,0 60,0 

Ishonch 14 2,05 1,23-3,95 7,1 64,3 

Mulkobod 12 2,09 1,22-3,82 16,7 58,3 

Naym. 22 1,95 1,12-3,77 31,8 68,2 

Sirdaryo 24 1,62 0,79-2,81 50,0 95,8 

Xudoyb. 18 1,97 1,24-3,21 22,2 50,0 

Manba: [13] asosida muallif hisob-kitoblari. 

Izoh: Naym. - Naymancha; Xudoyb. - Xudoyberdiyev. 

Aholi - tuproq - yer osti suvlari bogʻliqligi. Uch       

komponentli tahlil shuni koʻrsatadiki, geoekologik xavf 

faqat tuproq shoʻrlanishi yoki faqat yer osti suvlari sathi 

bilan izohlanmaydi. Aholining 75,5 foizi qishloq        

hududlarda yashashi natijasida sugʻoriladigan yerga, 

tomorqa xoʻjaliklariga, ichimlik va maishiy suv resurslariga 

bosim kuchayadi. Qishloq joylarda yirik demografik   

tugunlar aynan irrigatsion landshaftlar bilan tutashgan.   

Masalan, Naymancha qishloq hududi eng yirik qishloq 

aholi punktlaridan biri boʻlib, shu nomdagi MMTPda 

shoʻrlangan yer ulushi eng yuqori - 50,0 %. Bu holat aholi 

joylashuvi va meliorativ xavf zonalari oʻrtasida amaliy  

jihatdan muhim bogʻliqlik mavjudligini koʻrsatadi. 

Tahlil natijasida ekologik boshqaruv uchun ustuvor 

zonalar quyidagicha ajratildi: yuqori ustuvorlik –        

Naymancha va Sirdaryo; oʻrta ustuvorlik – Istiqbol, 

Ishonch, Mulkobod, Xudoyberdiyev; nisbatan past yoki 

profilaktik ustuvorlik – Dangʻara va Boshqalar. Bunda 

Naymancha uchun asosiy xavf omili tuproq shoʻrlanishi va 

aholi bosimi, Sirdaryo uchun esa yer osti suvlari sathining 

sayozligi hisoblanadi. 

4-jadval. Geoekologik boshqaruv uchun ustuvor 

zonalar 

Hudud 
Asosiy 

indikatorlar 

Geoekologik 

talqin 

Ustu- 

vorlik 

Nay-

mancha 

Shoʻrlangan 

ulush 50,0 %; 

yer osti suvlari 

oʻrtacha 1,95 m; 

yirik qishloq 

aholi tuguni 

Tuproq shoʻrlanishi  

va qishloq aholi  

bosimi birikkan  

zona 

Yuqori 

Sirdaryo 

Yer osti suvlari 

oʻrtacha 1,62 m;  

<=1,5m quduqlar 

50,0 %; 

shoʻrlangan 

ulush 10,2 % 

Sayoz yer osti 

suvlari tufayli 

shoʻrlanishning  

kuchayish xavfi  

mavjud 

Yuqori 

Xudoyber-

diyev 

Shoʻrlangan 

ulush  

7,5 %; <=2,0 m  

quduqlar 50,0 % 

Profilaktik  

meliorativ 

nazorat zarur 

Oʻrta 

Istiqbol,  

Ishonch,  

Mulkobod 

<=2,0 m quduqlar 

58-64 %; 

shoʻrlanish 

past-oʻrtacha 

Yer osti suvlari  

orqali ikkilamchi  

shoʻrlanish xavfi 

Oʻrta 

Dangʻara,  

Boshqalar 

Tuproq jadvali 

boʻyicha yaxshi 

holat ustun 

Monitoring va  

maishiy-texnogen 

bosimni nazorat 

qilish zarur 

Profi- 

laktik 

Manba: [4], [5], [13] asosida muallif umumlashtirmasi. 

Muhokama. Olingan natijalar Fargʻona vodiysi uchun 

xos boʻlgan umumiy geoekologik qonuniyatlarga mos   

keladi. Yaʼni demografik bosim, sugʻoriladigan yerlarning 

intensiv ishlatilishi va suv-meliorativ tizimlar oʻrtasidagi 

oʻzaro taʼsir tuproq va yer osti suvlari rejimini belgilaydi. 

Kenjabaev va hammualliflar Fargʻona vodiysida aholi   

zichligi ortishi suv va yer resurslariga talabni kuchaytirib, 

irrigatsion dehqonchilikning kengayishi yer degradatsiyasi 

va suv resurslari ifloslanishi xavfini oshirishini taʼkidlagan 

[8]. Dangʻara tumani maʼlumotlari ham shu fikrni mahalliy 

miqyosda tasdiqlaydi: aholining katta qismi qishloq       

joylarda jamlangan, sugʻoriladigan maydonlar esa           

tumanning geoekologik barqarorligini belgilovchi asosiy 

resurs hisoblanadi. 

Tuproq shoʻrlanishi jihatidan Naymancha hududining 

ajralib chiqishi alohida eʼtiborni talab qiladi. Markaziy 

Fargʻona tuproqlari boʻyicha tadqiqotlarda ikkilamchi 

shoʻrlanish sugʻorish suvining tarkibi, yer osti suvlari 

kimyoviy holati, drenajning yetarliligi va evaporatsiya   

sharoitlari bilan chambarchas bogʻliq ekani koʻrsatilgan [1], 

[12]. Dangʻara tumanida ham yer osti suvlari sathi 2 m   

atrofida boʻlgan hududlarda, ayniqsa sugʻorish mavsumida 

kapillyar namlanish va bugʻlanish orqali tuzlarning yuqori 

qatlamlarga qayta koʻtarilishi ehtimoli ortadi. Shu bois 

tuproq shoʻrlanishini baholash faqat laborator yoki maydon 

jadvali bilan cheklanmasligi, balki yer osti suvlari          

monitoringi bilan integratsiyalashishi kerak. 

Yer osti suvlari boʻyicha natijalar ham xalqaro ilmiy   

qarashlar bilan uygʻun. Suv sifati va yer foydalanish   

aloqalarini oʻrganadigan tadqiqotlarda qishloq xoʻjaligi 

yerlaridan ozuqa moddalari, tuzlar va boshqa komponent-

larning yuvilishi yer osti suvlari sifatini oʻzgartirishi, suv 

sifati esa oʻz navbatida tuproq xossalari va hosildorlikka 

taʼsir qilishi taʼkidlanadi [3], [9]. Yaqinda eʼlon qilingan 

tadqiqotlarda yer osti suvlari ifloslanish xavfini baholashda 

aholi zichligi va qishloq xoʻjaligi ishlab chiqarish 

koʻrsatkichlari antropogen yuklama indikatori sifatida 

qoʻllangan [7]. Bu yondashuv Dangʻara tumanidagi       

sharoitga ham mos: aholi va dehqonchilik tizimi birgalikda 

yer osti suvlari rejimini belgilovchi asosiy antropogen   

omillar sifatida qaralishi lozim. 

Xulosa. Dangʻara tumani misolida o‘tkazilgan tahlil 

aholi joylashuvi, tuproq shoʻrlanishi va yer osti suvlari sathi 

bir-biri bilan uzviy bogʻlangan geoekologik tizimni 

shakllantirishini koʻrsatdi. Tuman aholisi 184 017 kishini 

tashkil etib, uning 75,5 foizi qishloq aholi punktlarida 

yashaydi; bu qishloq xoʻjaligi landshaftlariga antropogen 

yuklamaning asosiy ijtimoiy-demografik manbai       

hisoblanadi. 2026-yil bahorida sugʻoriladigan maydon 26 

036 ga boʻlib, asosiy tuproq jadvali boʻyicha 87,0 % yer 

yaxshi holatda, 13,0 % yer kuchsiz shoʻrlangan holatda 

qayd etildi. Shoʻrlanishning eng yuqori ulushi Naymancha 

MMTPda kuzatildi - 50,0 %. Bu hududda yirik qishloq 

aholi tugunining mavjudligi va meliorativ xavfning birga 

namoyon boʻlishi ekologik boshqaruvni ustuvorlashtirishni 

talab etadi. Yer osti suvlari boʻyicha 2015-2026 yillar 

davomida oʻrtacha sath 1,72-1,99 m oraligʻida oʻzgardi. 

2026 yilda tuman boʻyicha oʻrtacha sath 1,96 m boʻlib,  

Sirdaryo MMTPda eng sayoz koʻrsatkich – 1,62 m qayd 

etildi. Sirdaryo hududida quduqlarning 50,0 foizida sath   

1,5 m dan sayoz, 95,8 foizida esa 2,0 m dan sayoz boʻlishi 

tuproq shoʻrlanishi xavfini kuchaytiruvchi omil sifatida 

baholandi. 

